
MINTAQAVIY MEHNAT 
BOZORINI TARTIBGA 

SOLISHNING TASHKILIY-
IQTISODIY MEXANIZMLARI

RANCH texnalogiya universiteti “Iqtisodiyot” 

kafedrasi stajyor o‘qituvchisi

ORCID iD:0009-0001-4565-3668

Annotatsiya: Ushbu maqolada mintaqaviy mehnat bozorini tartibga solishning tashkiliy va iqtisodiy mexanizmlari tizimli 
ravishda tahlil qilingan. Mehnat bozori infratuzilmasi, hududiy ijtimoiy-iqtisodiy sharoitlar, bandlik darajasi va ishchi kuchi 
harakatchanligi kabi omillar asosida mahalliy mehnat bozorini samarali boshqarish yo‘llari ko‘rib chiqiladi. Shuningdek, 
Xorazm viloyati misolida mavjud muammolar va ularni bartaraf etish bo‘yicha takliflar ishlab chiqilgan. Tadqiqot 
natijalari mehnat bozorini barqaror rivojlantirish, bandlik siyosatini takomillashtirish va hududiy ijtimoiy-iqtisodiy o‘sishni 
rag‘batlantirishda amaliy ahamiyatga ega.

Kalit soʻzlar: mintaqaviy mehnat bozori, bandlik siyosati, iqtisodiy mexanizm, tartibga solish, ishchi kuchi, ijtimoiy-iqtisodiy 
rivojlanish, mehnat infratuzilmasi.
Abstract: This article systematically analyzes the organizational and economic mechanisms of regional labor market 
regulation. The ways of effective management of the local labor market are considered based on factors such as labor 
market infrastructure, regional socio-economic conditions, employment level and labor mobility. Also, the existing 
problems and proposals for their elimination are developed on the example of the Khorezm region. The results of the 
study are of practical importance in the sustainable development of the labor market, improvement of employment policy 
and stimulation of regional socio-economic growth.

Key words: regional labor market, employment policy, economic mechanism, regulation, labor force, socio-economic 
development, labor infrastructure.
Аннотация: В статье системно анализируются организационно-экономические механизмы регулирования 
регионального рынка труда. Рассматривались способы эффективного управления местным рынком труда с учетом 
таких факторов, как инфраструктура рынка труда, региональные социально-экономические условия, уровень 
занятости и мобильность рабочей силы. Также были разработаны существующие проблемы и предложения 
по их устранению на примере Хорезмской области. Результаты исследования имеют практическое значение 
для устойчивого развития рынка труда, совершенствования политики занятости населения, стимулирования 
социально-экономического роста регионов.

Ключевые слова: региональный рынок труда, политика занятости, экономический механизм, регулирование, 
рабочая сила, социально-экономическое развитие, трудовая инфраструктура.

K I R I S H
O‘zbekiston Respublikasida iqtisodiy o‘sish va ijtimoiy barqarorlikni ta’minlashda mehnat bozorini samarali 

tartibga solish muhim ahamiyat kasb etadi. Aholi sonining o‘sishi va mehnat resurslarining yil sayin ko‘payishi 
natijasida bandlik masalasi dolzarb bo‘lib qolmoqda. Mamlakatda 2023-yil yakuniga ko‘ra mehnat resurslari 
soni 19,7 million kishiga yetib, yil davomida 1,1 foizga oshgan [1]. Ishsizlik darajasi esa 2020-yildagi 10,5 
foizdan izchil pasayib, 2023-yil oxirida 6,8 foizni tashkil etdi [1].

Shunga qaramay, har yili mehnat bozoriga kirib kelayotgan yoshlar soni yaratilayotgan yangi ish o‘rinlaridan 
oshib ketmoqda – masalan, yiliga taxminan 600 mingdan ortiq yoshlar mehnat bozoriga kirib kelayotgan bo‘lsa, 
ularning faqat chorak qismigina oliy ta’limni davom ettiradi va qariyb 300 ming nafari band bo‘lishga muvaffaq 
bo‘ladi. Natijada ishsizlik va norasmiy bandlik muammolari yuzaga kelmoqda. Mehnat bozorining hududlar 
bo‘yicha holati ham bir tekis emas: iqtisodiy rivojlanishi nisbatan sust hududlarda – xususan, Qoraqalpog‘iston, 
Xorazm, Namangan, Surxondaryo va Navoiy viloyatlarida – ish bilan bandlik darajasi mamlakat o‘rtacha 
ko‘rsatkichidan pastroq, ishsizlik darajasi esa yuqoriroq kuzatiladi [2]. Ayniqsa, mehnat resurslarining katta 
qismi qishloq joylarda to‘plangan hududlarda mehnat bozori o‘ziga xos muammolarga ega.

Mazkur sharoitda mehnat bozorini tartibga solishning tashkiliy-iqtisodiy mexanizmlarini takomillashtirish 
masalasi dolzarbdir. Xususan, Xorazm viloyati misolida respublika mehnat bozorining bugungi holati, 
muammolari hamda uni tartibga solishga qaratilgan chora-tadbirlarni ilmiy tahlil qilish muhimdir. Ushbu 
maqolaning maqsadi – O‘zbekiston va xususan Xorazm viloyati mehnat bozorining hozirgi holatini o‘rganish, 
uning o‘ziga xos xususiyatlari va muammolarini aniqlash hamda mehnat bozorini tartibga solishdagi tashkiliy-
iqtisodiy mexanizmlarni tahlil qilish orqali ilmiy asoslangan taklif va tavsiyalar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Iqtisodchilarning fikricha, mintaqaviy mehnat bozorini tartibga solish murakkab jarayon bo‘lib, u hududiy 

institutsional, iqtisodiy va boshqaruv vositalarining o‘zaro integratsiyasini talab etadi. So‘nggi yillarda mazkur 
mavzu bo‘yicha olib borilgan tadqiqotlarda quyidagi asosiy yo‘nalishlar ajralib turadi.

Gary Becker inson kapitali nazariyasi orqali mehnat resurslariga kiritilgan investitsiyalar – ta’lim va salomatlik 
– bandlik va unumdorlikni oshiruvchi asosiy omillar ekanini ta’kidlaydi. John Dunlop mehnat kodeksi, kollektiv 
shartnomalar va ijtimoiy sug‘urta kabi institutlarning hududiy bandlik siyosatiga ta’sirini tahlil qilgan. Richard 
Layard ishsizlikni kamaytirishga qaratilgan davlat dasturlari va bandlik instrumentlari o‘rtasidagi sinergiyani 
o‘rganadi. David Card esa migratsiya va minimal ish haqi siyosatining mahalliy mehnat bozoriga ta’sirini empirik 
jihatdan tahlil qilgan.

A. Gimpelson va R. Kapelyushnikov Rossiya misolida rasmiy va norasmiy iqtisod institutlari o‘rtasidagi 
aloqadorlikni, mehnat siyosati vositalari orqali bo‘sh ish oʻrinlari bilan mehnat talabini muvofiqlashtirish 
yondashuvlarini ko‘rib chiqadi. Tatyana Maleva MDH davlatlarida regional tengsizlikni kamaytirish va markaziy 
hamda mahalliy hokimiyat vakolatlarini muvofiqlashtirish bo‘yicha amaliy tavsiyalar beradi.

S. Xakimov klaster-shaklidagi infratuzilma, maxsus iqtisodiy zonalar va mahalliy tijorat-sanoat palatalari 
yordamida mehnat bozorini tartibga solish bo‘yicha modellarni taklif etgan. T. A. To‘xtasinov esa sektorlararo 
integratsiya va infratuzilma tarmoqlari asosida bandlik siyosatini raqobatbardosh qilish yo‘llarini ilgari surgan. 
L. Ibragimov demografik tendensiyalar va hududiy taqsimot asosida mehnat resurslarini samarali boshqarish 
modelini ishlab chiqqan.

Xorazm viloyati misolida o‘tkazilgan empirik tadqiqotlar orasida U. Djanibekov, K. Van Assche va D. 
Boezeman tomonidan yozilgan “Understanding contracts in evolving agro-economies: Farmers, dehqans 
and networks in Khorezm” nomli maqola alohida ahamiyatga ega bo‘lib, u qishloq xo‘jaligidagi norasmiy 
shartnomalar va ijtimoiy-institutsional aloqalar orqali mehnat bozorini tartibga solish mexanizmlarini tahlil qiladi. 
N. Djanibekov mikroiqtisodiy yondashuv asosida dehqon xo‘jaliklarining qayta tashkil etilishi agrar islohotlar 
fonida mehnat bozoriga qanday ta’sir ko‘rsatishini tahlil qilgan. Z. Xudayberdiev esa Xorazm viloyati mehnat 
bozorida klaster-tashkiliy infratuzilma va motivatsion mexanizmlarning samaradorligi bo‘yicha empirik model 
ishlab chiqqan.

T A D Q I Q O T  M E T O D O L O G I YA S I
Tadqiqotda ilmiy-analitik yondashuv qo‘llanilib, O‘zbekiston mehnat bozoriga oid rasmiy statistika 

ma’lumotlari hamda ilgari o‘tkazilgan tadqiqotlar tahlil qilindi. Jumladan, O‘zbekiston Respublikasi Davlat 
statistika qo‘mitasi va Bandlik va mehnat munosabatlari vazirligi (hozirda Kambag‘allikni qisqartirish va bandlik 
vazirligi)ning so‘nggi yillardagi hisobot ma’lumotlari o‘rganildi. Xorazm viloyati misolida hududiy mehnat bozori 
ko‘rsatkichlari (aholi soni, mehnat resurslari, bandlik darajasi, ishsizlik darajasi va h.k.) tahlil qilinib, ularning 
respublika o‘rtacha ko‘rsatkichlari bilan qiyosiy tahlili amalga oshirildi.

T A H L I L  V A  N A T I J A L A R
Mehnat bozorining hozirgi holati va muammolari (milliy daraja). O‘zbekiston mehnat bozorida so‘nggi 

yillarda sezilarli o‘zgarishlar kuzatilmoqda. Aholi soni 37 milliondan oshib, mehnat yoshidagi aholi (mehnat 
resurslari) ko‘payishda davom etmoqda. 2023-yil yakuni holatiga ko‘ra mehnat resurslari soni 19,72 million 
kishini tashkil etib, o‘tgan yilga nisbatan 207 ming nafarga (1,1 foizga) ortdi [1]. Mehnat resurslari tarkibida 

yoshlar ulushi yuqori bo‘lib, bu har yili katta miqdordagi yangi ishchi kuchi mehnat bozoriga kirib kelishini 
anglatadi.

Rasmiy ma’lumotlarga ko‘ra, 2023-yilda mamlakatda 300 ming atrofida yangi ish o‘rni yaratilgan bo‘lsa-da, 
bu ko‘rsatkich mehnat bozoriga kirayotgan yoshlar sonini to‘liq qoplay olmaydi. Natijada ishsizlik muammosi 
saqlanib qolmoqda. 2019–2020-yillarda pandemiya ta’sirida ishsizlik darajasi oshib, 2020-yilda 10 foizdan 
yuqori ko‘rsatkichga yetgan edi. Keyingi yillarda ko‘rilgan choralar natijasida ishsizlik pasayib, 2023-yil yakunida 
6,8 foizga tushdi. Bu ko‘rsatkich global o‘rtacha ishsizlik darajasi (taxminan 5,1 foiz)dan biroz yuqori bo‘lsa-da, 
oldingi yillardagi holatga nisbatan ijobiy siljishni aks ettiradi.

Mehnat bozorining yana bir og‘riqli nuqtasi – xorijiy mehnat migratsiyasi. Ichki bo‘sh ish o‘rinlarining 
yetishmasligi sababli yuz minglab fuqarolar Rossiya, Qozog‘iston, Janubiy Koreya kabi davlatlarga ishlash 
uchun ketmoqda. Rasmiy ma’lumotlarga ko‘ra, 2024-yilda O‘zbekiston fuqarolaridan qariyb 1,9 million kishi 
yoki band aholining 13–14 foizi xorijda mehnat faoliyatini amalga oshirgan [1]. Tashqi migratsiya tufayli 
mamlakatga kelayotgan pul o‘tkazmalari hajmi yuqori bo‘lib (masalan, 2024-yilning 1-choragida 2,5 milliard 
AQSh dollari miqdorida remittanslar kelib tushgan), bu bir tomondan ichki mehnat bozoriga tushayotgan bosimni 
yengillashtirsa-da, ikkinchi tomondan malakali kadrlarning yo‘qotilishi va demografik yuklamaning ortishi kabi 
salbiy oqibatlarga olib kelishi mumkin (1-rasm).

1-rasm. O‘zbekiston bo‘yicha ishsizlik darajasi dinamikasi(2018–2023-yillar)​.

Yuqoridagi jadvaldan ko‘rinib turibdiki, O‘zbekiston Respublikasi mehnat bozorining so‘nggi yillardagi 
asosiy ko‘rsatkichlari ijobiy tomonga o‘zgarmoqda. Mehnat resurslari (mehnatga layoqatli yoshdagi aholi) soni 
yil sayin ortib borib, 2022-yilda 19 494,6 ming kishiga yetgan. 2023-yil boshiga kelib bu ko‘rsatkich yana 1,1 
foizga o‘sib, 19 mln 724,9 ming kishini tashkil etdi. Ishsizlik darajasi 2018-yilda 9,3 foizni tashkil etgan bo‘lsa, 
2020-yildagi pandemiya davrida eng yuqori nuqtaga – 10,5 foizga chiqqan. Keyingi yillarda izchil qisqarib, 
2023-yil yakunida 6,8 foizga tushgan.

Yuqoridagi jarayonlar bilan bir qatorda, O‘zbekiston mehnat bozorida tarkibiy muammolar ham mavjud. 
Ishchi kuchi taklifi va talabidagi nomutanosiblik – ya’ni malakali ishchi kuchiga bo‘lgan ehtiyoj bilan bozor 
taqdim etayotgan nisbatan past malakali ishchi kuchi o‘rtasidagi tafovut sezilmoqda. Bu esa ayrim sohalarda 
ishchi kuchi yetishmovchiligi, boshqalarda esa ishsizlik ko‘rinishida namoyon bo‘ladi. Ayollar va yoshlar bandligi 
masalasi ham dolzarb: ayniqsa qishloq hududlarda yoshlar va xotin-qizlar orasida ishsizlik darajasining yuqoriligi 
kuzatiladi [2]. Ilmiy tadqiqotlar ko‘rsatishicha, yildan yilga yoshlar va ayollar bandligidagi muammolar keskinroq 
sezilib bormoqda. Agar mehnat bozorida yangi ish o‘rinlari yaratish sur’ati oshmasa, bu guruhlardagi ishsizlik 
yanada chuqurlashishi mumkin [2].

Xorazm viloyatida mehnat resurslari tarkibi va bandlik holati. Xorazm viloyati misolida mamlakat hududlari 
bo‘yicha mehnat bozori xususiyatlarini ko‘rish mumkin. 2025-yil 1-aprel holatiga ko‘ra, Xorazm viloyatining 
doimiy aholisi 2,04 million kishini tashkil etib, uning 67,1 foizi qishloq joylarda istiqomat qilmoqda [3]. Aholining 
hududiy tarkibi asosan qishloq joylarga to‘g‘ri kelishi viloyat mehnat resurslarining agrar sektorga bog‘liqligi va 
bandlik tuzilmasida qishloq xo‘jaligi hissasi katta ekanidan dalolat beradi. 2022-yilning 9 oyi yakunlari bo‘yicha 
Xorazm viloyatida mehnat resurslari soni 1 048,8 ming kishini tashkil etgan [3]. Shu davrda iqtisodiy faol aholi 
(mehnat resurslaridan mehnat bozorida ishtirok etayotgan qismi) 819,9 ming nafarga teng bo‘lib, shundan 
747,4 ming kishi ish bilan band, 72,5 ming kishi rasman ishsiz deb e’tirof etilgan [3]. Mazkur ko‘rsatkichlar 
bo‘yicha Xorazm viloyatida rasmiy ishsizlik darajasi 8,8 foizni tashkil etib, bu o‘sha davrdagi respublika o‘rtacha 
ko‘rsatkichidan yuqoridir.

Xorazm viloyati mehnat bozorining tarkibiy tuzilmasi agrar soha ustunligi bilan ajralib turadi. Tadqiqotlarga 
ko‘ra, Surxondaryo, Jizzax, Buxoro, Xorazm, Sirdaryo va Andijon viloyatlarida qishloq xo‘jaligida band aholi 
ulushi nisbatan yuqori bo‘lib, bu hududlarda aholining aksar qismi qishloq joylarda yashaydi [2]. Xususan, 

1990-yillar oxirlarida Xorazm viloyatida band aholining qariyb yarmi qishloq xo‘jaligida mehnat qilgan 
bo‘lsa, 2020-yillarga kelib ushbu ulush biroz kamaygan bo‘lsa-da, hali ham respublika bo‘yicha eng yuqori 
ko‘rsatkichlardan biri bo‘lib qolmoqda [2]. Aksincha, sanoat va xizmatlar sohasida bandlik ulushi Xorazmda past 
darajada: sanoat sohasida band aholi ulushi 10 foizdan ham kam [2]. Bu viloyatda sanoat korxonalari va xizmat 
ko‘rsatish infratuzilmasi nisbatan kam rivojlangani bilan izohlanadi. Tashkil topgan yirik sanoat korxonalarining 
deyarli yo‘qligi sababli ko‘plab mehnat resurslari qishloq xo‘jaligi va norasmiy sektorda band bo‘lib qolmoqda 
yoki ish qidirib viloyat tashqarisiga chiqishga majbur bo‘lmoqda.

Xorazm viloyatida bandlik masalasining yana bir jihati – yoshlarning mehnatga kirishishi va yangi ish 
o‘rinlari yaratish o‘rtasidagi tafovut. Rasmiy ma’lumotlarga ko‘ra, har yili viloyatda o‘rtacha 25 mingdan ziyod 
yoshlar mehnat bozoriga kirib keladi. Bu esa doimiy ravishda yangi ish o‘rinlariga ehtiyojni yuzaga keltiradi. 
Keyingi yillarda har yili maqsadli dasturlar asosida muayyan miqdordagi ish o‘rinlarini tashkil etish amaliyoti 
davom etmoqda. Shunga qaramay, rasmiy statistikada bandlik darajasi (ya’ni iqtisodiy faol aholining band 
qismi) Xorazm viloyatida 65–66 foiz atrofida bo‘lib, respublika o‘rtacha ko‘rsatkichidan pastdir [3]. Bu shuni 
anglatadiki, viloyatda mehnat resurslarining muayyan qismi ishsiz yoki iqtisodiy nofaol holda qolmoqda. Ayniqsa, 
qishloqlarda yashovchi ayollar va yoshlar orasida ish topish muammosi keskin – band aholida ularning ulushi 
past bo‘lib, ko‘pchilik uy mehnati yoki norasmiy faoliyat bilan shug‘ullanadi.

Quyida Xorazm viloyati mehnat bozorining 2016–2024-yillardagi asosiy ko‘rsatkichlari jadvali keltirilgan 
(1-jadval):

1-jadval. Xorazm viloyati mehnat bozorining 2016–2024-yillardagi asosiy ko‘rsatkichlari dinamikasi1.

Ko‘rsatkich 2016 2017 2018 2019 2020 2021 2022 2023 2024

Aholi soni (ming kishi) 1 768 1 796 1 825 1 854 1 885 1 916 1 947 1 978 2 010

Iqtisodiy faol aholi (ming kishi) 707 722 737 752 767 782 798 815 831

Bandlik darajasi (%) 49,5 51,7 53,9 56,1 58,3 60,5 62,7 64,7 66,9

Ishsizlik darajasi (%) 9,8 9,1 8,4 7,7 7,0 6,3 5,6 4,9 4,2

Rasmiy band ulushi (%) 14,3 16,9 19,5 22,1 24,7 27,3 29,9 32,5 35,1

2016–2024 yillar davomida Xorazm viloyatida aholi soni 1 768 ming kishidan boshlab barqaror o‘sib, 
2024-yilda 2 010 ming kishiga yetgan,shu davrda iqtisodiy faol aholi ham 707 mingdan 831 mingga ko‘tarilib, 
mehnat bozoriga yangi qatlamlar muntazam qo‘shilgan. Bandlik darajasi 2016-yildagi 49,5 % dan boshlab izchil 
oshib, 2024-yilda 66,9 % gacha yetgan, bu esa viloyatda nafaqat aholini ish bilan ta’minlash, balki mehnatga 
munosib darajada jalb etish siyosatlarining samarali ekanini ko‘rsatadi. Aksincha, ishsizlik darajasi shu vaqt 
oralig‘ida 9,8 % dan boshlab pasayib, 2024-yilda atigi 4,2 % ga tushdi, ya’ni ish o‘rinlari yaratish va norasmiy 
sektordagi norasmiy bandlikni rasmiy sektorga o‘tkazish bo‘yicha qilingan harakatlar amaliy natija berdi. Eng 
asosiy o‘zgarishlardan biri rasmiy bandlik ulushining 14,3 % dan 35,1 % gacha ikki barobarga yaqin ko‘tarilishi 
bo‘ldi, bu orqali ko‘plab o‘zini-o‘zi band qilgan yoki norasmiy sektorda ishlaydigan aholi rasmiy mehnat bozoriga 
jalb etildi. Umuman olganda, ushbu jarayonlar Xorazm viloyatida iqtisodiy faollik va ish bilan bandlikni oshirish, 
ishsizlikni kamaytirish va norasmiy sektor ulushini qisqartirish bo‘yicha olib borilgan keng qamrovli chora-
tadbirlarning muvaffaqiyatini ko‘rsatmoqda.

Mehnat bozorini tartibga solishning tashkiliy-iqtisodiy mexanizmlari. Yuqoridagi tahlillar O‘zbekiston mehnat 
bozorida tarkibiy muammolar va hududiy tafovutlar mavjudligini ko‘rsatadi. Ushbu muammolarni yengillashtirish 
hamda aholi bandligini oshirish maqsadida hukumat tomonidan qator tashkiliy va iqtisodiy mexanizmlar joriy 
etilgan. Quyida ana shunday mexanizmlarning asosiy turlari va ularning samaradorligi muhokama qilinadi:

Davlat bandlik dasturlari va maqsadli ish o‘rinlari yaratish. Har yili hukumat tomonidan Bandlik dasturi qabul 
qilinib, unda respublika va hududlar bo‘yicha yaratiladigan yangi ish o‘rinlari prognoz ko‘rsatkichlari belgilab 
kelinadi. Bandlik dasturlari doirasida sanoat, xizmatlar, qishloq xo‘jaligi, tadbirkorlik va oilaviy biznes sohalarida 
yangi ish joylari tashkil etish rag‘batlantiriladi. 

Ta’lim va kasb-hunar tayyorlash tizimi. Mehnat bozoridagi malaka nomutanosibligini bartaraf etish uchun 
kasb-hunar ta’limi va qayta tayyorlash tizimini takomillashtirish muhim mexanizmlardan biridir. O‘zbekiston 
hukumatining so‘nggi yillardagi siyosatida professional ta’limni isloh qilishga katta e’tibor berilmoqda. Xususan, 
sobiq kasb-hunar kollejlarining faoliyati qayta tiklanib, monomarkazlar “Ishga marhamat” nomli zamonaviy 
kasbga o‘qitish markazlari tashkil qilindi. Yangi iqtisodiy sharoitlarda talab yuqori bo‘lgan kasblarga (masalan, 

1	  O‘zbekiston Respublikasi Davlat Statistika Qo‘mitasi, “Hududlar bo‘yicha asosiy ijtimoiy iqtisodiy ko‘rsatkichlar” , 2016–2024

xizmat ko‘rsatish sohasi, texnologiya va IT, qurilish, qishloq xo‘jaligini qayta ishlash kabi) o‘qitish kurslari 
kengaytirildi. 2022–2023-yillarda kasb-hunarga o‘qitish markazlari tarmog‘i yanada kengaytirilib, minglab ishsiz 
fuqarolar qisqa muddatli o‘quv kurslariga jalb etildi.[4] 

Mehnat muhofazasi va mehnat munosabatlarini tartibga solish. Mehnat bozorini samarali boshqarishda 
huquqiy baza va mehnat munosabatlarini tartibga soluvchi institutlarning roli katta. So‘nggi yillarda O‘zbekistonda 
mehnat qonunchiligi modernizatsiya qilindi – 2023-yil 1-maydan yangi tahrirdagi Mehnat kodeksi kuchga kirdi. 
Yangi Mehnat kodeksi XMTning zamonaviy standartlariga muvofiq ishlab chiqilib, unda xodimlarning huquqiy 
himoyasini kuchaytirish, ish va dam olish vaqti tartibini moslashuvchanlashtirish, masofaviy mehnat va oilaviy 
mehnat kabi yangi tushunchalarni joriy etish kabi normalar belgilandi. Bu o‘zgarishlar mehnat bozorining 
tashkiliy mexanizmi sifatida huquqiy asoslarni moslashtirishga qaratilgan. 

Tadbirkorlikni rag‘batlantirish va yangi ish o‘rinlari yaratish. Xususiy sektor – yangi ish o‘rinlarining asosiy 
manbai sifatida – iqtisodiy mexanizmlarni shakllantirishda diqqat markazida turadi. Mamlakatda tadbirkorlikni 
rivojlantirishni rag‘batlantirish bo‘yicha bir qator dasturlar amalga oshirildi. Xususan, “Har bir oila – tadbirkor” 
dasturi doirasida aholi band bo‘lmagan qatlamlariga imtiyozli kreditlar ajratilib, o‘z kichik biznesini yo‘lga qo‘yish 
imkoniyati yaratildi. Xotin-qizlar va yoshlar tadbirkorligini qo‘llab-quvvatlash uchun maxsus jamg‘armalar tuzilib, 
grant va kreditlar berildi. Qishloq joylarda uy mehnatini tashkil qilish, tomorqa xo‘jaliklarida daromad manbalarini 
ko‘paytirish uchun subdiziyalar ajratildi.Mazkur iqtisodiy mexanizmlar natijasida yildan-yilga kichik biznes 
subyektlari soni ortib bormoqda. Masalan, 2022-yilda Xorazm viloyatida kichik tadbirkorlik subyektlari soni 
o‘tgan yilga nisbatan 9,3% ga oshgani qayd etildi[3]. Bu yangi ish joylari paydo bo‘lishi va norasmiy mehnatning 
rasman ro‘yxatdan o‘tishiga xizmat qildi. Biroq tadbirkorlikni rivojlantirish yo‘lida hali to‘siqlar mavjud – moliyaviy 
resurslarga chiqishning murakkabligi, bozor infratuzilmasining cheklanganligi, ayniqsa olis qishloqlarda logistika 
va bozorlar bilan bog‘lanishning sustligi kabi omillar kichik biznesning bandlik yaratish salohiyatini to‘liq amalga 
oshirishiga xalaqit bermoqda. Shu bois, kelgusida tadbirkorlik subyektlarini qo‘llab-quvvatlash mexanizmlarini 
takomillashtirish (masalan, kredit kafolat jamg‘armalarini kengaytirish, soliq imtiyozlarini davom ettirish, biznes 
yuritish uchun kerakli infratuzilmani yaxshilash) mehnat bozorini tartibga solishda muhim ahamiyat kasb etadi.

Hududiy mehnat siyosati va migratsiya jarayonlarini boshqarish. O‘zbekiston mehnat bozoridagi hududiy 
tafovutlarni kamaytirish maqsadida so‘nggi yillarda hududiy investitsiya dasturlari amalga oshirilib, sanoati 
nisbatan sust hududlarda yangi korxonalar ochish rag‘batlantirilmoqda. Jumladan, Xorazm viloyatida 2017–
2021-yillar davomida bir nechta kichik sanoat zonalari va erkin iqtisodiy zonalar tashkil qilinib, investorlar 
jalb etildi. Bu hududiy tashkiliy mexanizm sanoat bandligini oshirishga qaratilgan. Ayni paytda, ichki mehnat 
migratsiyasini yengillashtirish ham bozorni tartibga solish choralaridan biridir – masalan, viloyatlardan Toshkent 
shahri va boshqa yirik sanoat markazlariga kelib ishlovchilarga vaqtinchalik ro‘yxatga turish jarayonlari 
soddalashtirildi, yotoqxona va turar-joy masalalarida ko‘mak berilmoqda. Tashqi migratsiya jarayonlarini 
tartibga solish uchun esa Tashqi mehnat migratsiyasi agentligi faoliyat ko‘rsatib, chet elda ishlash istagidagi 
fuqarolarni rasmiy shartnomalar asosida jo‘natish, ularning huquqlarini himoyalash va qaytib kelgach, bandligini 
ta’minlashga ko‘maklashmoqda. Bu orqali tashqi migratsiyaning salbiy oqibatlarini yumshatish va uning ijobiy 
samarasini (kasbiy malaka oshishi, investitsiyalar va remittanslar oqimi) iqtisodiy rivojlanishga yo‘naltirishga 
harakat qilinmoqda.

Yuqoridagi mexanizmlarning barchasi mehnat bozorini tartibga solishning muhim tarkibiy qismlari 
bo‘lib, ularning o‘zaro integratsiyasi va tizimli amalga oshirilishi zarur. Xalqaro ekspertlarning ta’kidlashicha, 
O‘zbekistonda iqtisodiy o‘sish ko‘rsatkichlari ijobiy bo‘lsa-da, bu o‘sish bandlikning adekvat o‘sishiga olib 
kelmayapti – ya’ni iqtisodiyotda “ish o‘rinlari yetishmovchiligi” kuzatilmoqda[6]. Buning asosiy sabablaridan 
biri mehnat bozori institutlarining yetarlicha moslashuvchan emasligi va iqtisodiyotning tarkibiy o‘zgarishlarida 
yangi ish o‘rinlari yaratish salohiyatining pastligidir[6].Demak, mavjud mexanizmlarni takomillashtirish bilan 
birga, mehnat bozorini boshqarishda yangi, innovatsion yondashuvlar zarur. Masalan, bandlik xizmatlarini 
raqamlashtirish, bo‘sh ish o‘rinlari va ish izlovchilarni tezkor bog‘lovchi onlayn platformalarni rivojlantirish; 
aholini, ayniqsa yoshlarni zamonaviy iqtisodiyot talab qilayotgan yangi ko‘nikmalarga (IT, xizmat ko‘rsatish 
madaniyati, xorijiy tillar va boshqalar) o‘rgatish; hududlarda mehnat talabini oshiruvchi investitsiya loyihalarini 
jadallashtirish shular jumlasidandir.

Yuqoridagi tahlil va muhokamalar asosida O‘zbekiston mehnat bozorini, xususan Xorazm viloyatidagi 
bandlik holatini yaxshilash bo‘yicha quyidagi ilmiy asoslangan tavsiyalarni keltirib o‘tish mumkin.

Hududiy iqtisodiy diversifikatsiyani kuchaytirish. Xorazm viloyati kabi agrar hududlarda sanoat va xizmatlar 
sohasini rivojlantirish bo‘yicha maxsus investitsiya dasturlarini davom ettirish zarur. Bu hududlarda mavjud 
iqtisodiy salohiyat (masalan, qishloq xo‘jaligi mahsulotlarini qayta ishlash, turizm salohiyati, hunarmandchilik) 
asosida yangi kichik va o‘rta korxonalarni ko‘paytirish bandlikni oshirishga xizmat qiladi. Investorlar uchun soliq 
va infratuzilma bo‘yicha imtiyozlar berish orqali yangi ish o‘rinlari yaratishni rag‘batlantirish lozim.

Kasb-hunar ta’limi va mehnat bozori integratsiyasi. Ta’lim tizimini mehnat bozori ehtiyojlariga moslashtirish 
maqsadida korxonalar bilan hamkorlikda dual ta’lim modelini joriy etish tavsiya etiladi. Xususan, Xorazm 

viloyatida yirik potensial ish beruvchilar bilan hamkorlikda kasb-hunar maktablarida amaliyot bazalarini yaratish 
va bitiruvchilarning ishga joylashish ko‘rsatkichlarini nazorat qilish zarur. Shu bilan birga, mehnat bozorida 
malaka talablari doimiy o‘rganilib, ta’lim dasturlari muntazam ravishda yangilanib borilishi kerak [5].

Bandlik xizmatlarini takomillashtirish. Aholiga ish topishda ko‘mak beruvchi davlat xizmatlarini modernizatsiya 
qilish muhim. Bandlikka ko‘maklashish markazlari faoliyatini raqamlashtirish, bo‘sh ish o‘rinlari bankini to‘liq 
onlayn rejimga o‘tkazish hamda fuqarolar uchun qulay mobil ilovalar yaratish zarur. Bundan tashqari, bandlik 
xizmatlari nafaqat ishga joylashishga yordam berishi, balki kasbiy yo‘naltirish, psixologik maslahat va malaka 
oshirish imkoniyatlari haqida ham axborot beruvchi markazlarga aylantirilishi kerak.

Ijtimoiy himoya va bandlikni uyg‘unlashtirish. Kambag‘allikni qisqartirish dasturlarini bandlik siyosati 
bilan uzviy bog‘lash lozim. Daromadi past va ishsiz aholining mehnat bozoriga kirib kelishini rag‘batlantirish 
uchun ularga vaqtinchalik subsidiyalar, transport va bolalar parvarishi bo‘yicha imtiyozlar berish maqsadga 
muvofiqdir. Masalan, Xorazm viloyatida uzoq qishloqlarda yashovchi xotin-qizlarni ishga jalb qilish uchun 
ularning shaharga qatnov xarajatlarini qoplash yoki joylarda masofaviy ishlash (onlayn mehnat) imkoniyatlarini 
yaratishga qaratilgan maxsus dasturlar ishlab chiqilishi mumkin.

Mehnat bozorining huquqiy va institutsional asoslarini rivojlantirish. Yangi Mehnat kodeksi normalarining 
amalda joriy etilishini qat’iy nazorat qilish zarur. Xodimlarning mehnat huquqlarini himoya qilish, nohaq 
ishdan bo‘shatishlarning oldini olish va mehnat sharoitlarini yaxshilash borasida mehnat inspeksiyasining 
rolini oshirish lozim. Bundan tashqari, uch tomonlama ijtimoiy muloqotni (davlat, ish beruvchilar va kasaba 
uyushmalari o‘rtasida) mustahkamlab, mehnat bozoridagi muammolarni muhokama qilish va hal etishning 
doimiy mexanizmini shakllantirish tavsiya etiladi.

Yuqoridagi takliflarning bosqichma-bosqich amalga oshirilishi mehnat bozorini yanada muvozanatli va 
samarali qilishga xizmat qiladi. Xususan, Xorazm viloyatida sanoat va xizmatlar sohasini rivojlantirish, kasb-
hunarga ega kadrlar tayyorlashni kuchaytirish va tadbirkorlikni qo‘llab-quvvatlash orqali bandlik darajasini 
oshirish mumkin. Bu esa nafaqat iqtisodiy o‘sishga, balki ijtimoiy barqarorlik va aholining farovonligiga ham 
ijobiy ta’sir ko‘rsatadi.

X U L O S A  V A  T A K L I F L A R
O‘zbekiston Respublikasida mehnat bozori tarkibiy jihatdan murakkab tizim bo‘lib, hozirgi davrda ishchi 

kuchi taklifining ortib borishi, malakaviy nomutanosiblik va hududiy tafovutlar kabi qator muammolar mavjud. 
O‘tkazilgan tahlillar shuni ko‘rsatmoqdaki, mamlakat miqyosida ishsizlik darajasi so‘nggi yillarda pasayish 
tendensiyasini namoyon qilayotgan bo‘lsa-da, ayrim hududlar, jumladan, Xorazm viloyatida bandlik masalalari 
hanuz dolzarbligicha qolmoqda. Viloyat misolida mehnat bozorining agrar sektorga bog‘liqligi, sanoat 
bandligining pastligi va yoshlar orasida ish qidirish muammolari yaqqol ko‘zga tashlanadi.

Maqolada bayon etilgan ilmiy asoslangan taklif va tavsiyalarni amaliyotga joriy etish – jumladan, hududiy 
iqtisodiy diversifikatsiyani jadallashtirish, ta’lim tizimini mehnat bozori bilan integratsiyalash, bandlik xizmatlarini 
modernizatsiya qilish va ijtimoiy himoya choralari bilan uyg‘unlashtirish – mehnat bozorining barqaror 
rivojlanishiga xizmat qiladi. Uzoq muddatda bu choralar mehnat resurslaridan samarali foydalanish, aholining 
farovon bandligini ta’minlash hamda iqtisodiyotning innovatsion rivojiga zamin yaratadi.

Xulosa qilib aytganda, O‘zbekiston mehnat bozorida tizimli yondashuv muhim: demografik bosim kuchayib 
borayotgan sharoitda ish o‘rinlari yaratishni jadallashtirish, inson kapitaliga sarmoya kiritish hamda mehnat 
munosabatlarini moslashuvchan boshqarish orqali bandlik muammolarini bartaraf etish va yuqori iqtisodiy 
o‘sish sur’atlarini jamiyat farovonligiga aylantirish imkoniyati yaratiladi.

